
Aelod Cabinet: Y Cynghorydd Gareth Roberts 

 

Pwnc: Newidiadau Dros Dro i Wasanaethau Merched a Mamolaeth yng 

Ngogledd Cymru. 

 

Swyddog cyswllt: Awen Morwena Edwards 

 

 

Y penderfyniad a geisir/pwrpas yr adroddiad 

 

Gofynnir am gytundeb y Cabinet er mwyn cynnig adborth i’r Bwrdd 

Iechyd o ran effaith tebygol ar drigolion Gwynedd a fydd yn deillio o 

weithredu’r gwahanol opsiynau. Nodir, ar y cyfan, mai Opsiwn 4 fyddai’n 

cael y lleiaf o effaith o ran mynediad trigolion Gwynedd at wasanaeth.   

 

Hyderwn y bydd y penderfyniad clinigol gorau yn cael ei wneud gan y 

Bwrdd Iechyd i ddatrys y pryderon cyfredol, ond rydym fel Cyngor yn 

awyddus sicrhau datrysiad mwy lleol yn yr hir dymor. 

 

 

 

 

Cyflwyniad 

 

Mae Bwrdd Iechyd Prifysgol Betsi Cadwaladr yn ystyried gwneud 

newidiadau dros dro i wasanaethau mamolaeth dan arweiniad 

ymgynghorwyr (obstetreg) ac yn ymgynghori ar bedwar opsiwn.  

 

• Opsiwn 1 – gwasanaethau yn aros fel ag y maent a byddwn yn 

parhau i reoli risgiau a materion presennol drwy staffio meddygol a 

gwaith tîm. 

• Opsiwn 2 – newid dros dro i wasanaethau mamolaeth yn Ysbyty 

Maelor. 

• Opsiwn 3 – newid dros dro i wasanaethau mamolaeth yn Ysbyty 

Gwynedd. 

• Opsiwn 4 – newid dros dro i wasanaethau mamolaeth yn Ysbyty 

Glan Clwyd. 

 



Y dyddiad cau ar gyfer sylwadau ar y newid yw’r 5ed o Hydref. Gweler yr 

ymgynghoriad llawn ar wefan y gwasanaeth iechyd 

www.cymru.nhs.uk/mamolaethgc  

 

Mae’r Bwrdd Iechyd yn pryderu fod y gwasanaethau obstetreg yn 

ansefydlogi fwy fwy, ac yn ychwanegol at hyn fod pryderon ynghylch 

diffyg meddygon, anawsterau recriwtio staff cymwysedig, cyfleoedd 

hyfforddi i feddygon iau a’r angen i gwrdd â gofynion cenedlaethol o ran 

ansawdd gofal. Ar hyn o bryd mae tair prif ysbyty yng ngogledd Cymru 

(Ysbyty Maelor, Ysbyty Gwynedd ac Ysbyty Glan Clwyd) yn cynnig 

gwasanaeth obstetreg dan arweiniad meddygon ymgynghorol. Mae 

Opsiwn 2, 3 a 4 isod yn golygu, mewn perthynas a’r tair, na fydd yr ysbytai 

hyn yn gallu cynnig gwasanaeth dan arweiniad meddygon ymgynghorol 

- ond y byddent yn parhau i fedru darparu gwasanaeth dan arweiniad 

bydwragedd. Mae’r gwasanaeth dan arweiniad bydwragedd yn golygu 

uned famolaeth ble y darperir gofal gan fydwragedd sy’n cefnogi 

merched pan fo eu beichiogrwydd heb gymhlethdod neu a risg isel.  

 

Pwysleisia’r Bwrdd Iechyd fod risgiau ynghlwm a Opsiwn 1 ac ei bod felly 

yn ffafrio Opsiwn 4 - gan mai hwn fyddai’n debygol o gael yr effaith lleiaf 

a’r deithio, gwasanaethau eraill, ac y gellir ei weithredu ynghynt na’r 

gweddill.  

 

 

Rhesymau dros argymell y penderfyniad 

 

Rhestrir isod y pedwar opsiwn a’u heffaith tebygol ar drigolion Gwynedd. 

Mae Atodiad A yn manylu ymhellach ar yr opsiynau ac yn dangos eu 

heffaith ar wasanaethau.  

 

Opsiwn 1 – gwasanaethau yn aros fel ag y maent a byddwn yn parhau i 

reoli risgiau a materion presennol drwy staffio meddygol a gwaith tîm. 

 

Mae’r Bwrdd Iechyd yn pwysleisio fod yr opsiwn hwn yn ansefydlog yn y 

tymor byr ac felly yn cynnig newidiadau dros dro (sef Opsiwn 2, 3 a 4). 

Rydym yn derbyn fod angen gwneud newidiadau yn y tymor byr, ond 

mewn byd delfrydol byddai mynediad at wanasethau yn parhau yn y 

modd cyfredol. Mae’r sefyllfa yn adlewyrchu trafodaethau tebyg sydd 

wedi ei cynnal yn fewnol yn y Cyngor, o ran prinder mewn rhai 

swyddogaethau a’r angen i fod yn cynllunio i’r dyfodol. Er hyn, mae’r 

Cyngor yn obeithiol fod modd datrys y sefyllfa yn yr hir dymor er mwyn 

sicrhau mynediad addas i wasanaethau ar draws gogledd Cymru.   

 

 



Opsiwn 2 – newid dros dro i wasanaethau mamolaeth yn Ysbyty Maelor. 

 

Byddai’r opsiwn hwn yn cael effaith andwyol ar fynediad at wasanaethau 

ar gyfer trigolion Gwynedd, yn benodol i’r bobl rheini sy’n byw yn ne’r sir 

(sy’n defnyddio Ysbyty Maelor, Wrecsam). 

 

Byddai gweithredu’r opsiwn hwn hefyd yn golygu canoli Gwasanaeth 

‘Llawfeddygaeth Y Fron Cleifion Mewnol’ yn Ysbyty Maelor, Wrecsam. 

Golygai hyn wedyn gynnydd sylweddol yn yr amser teithio i gleifion 

fyddai’n byw yng ngogledd Gwynedd.  

 

Ar sail y cynnydd mewn amser teithio i drigolion Gwynedd gyfan, ystyriwn 

na ddylai’r opsiwn hwn gael ystyriaeth bellach o gwbl. 

 

Opsiwn 3 – newid dros dro i wasanaethau mamolaeth yn Ysbyty 

Gwynedd. 

 

Byddai’r opsiwn hwn yn cael effaith andwyol ar fynediad at wasanaethau 

ar gyfer trigolion Gwynedd, yn benodol i’r bobl rheini sy’n byw yng 

ngogledd y sir (sy’n defnyddio Ysbyty Gwynedd, Bangor).   

 

Golygai’r newid hwn leihau nifer y genedigaethau yn Ysbyty Gwynedd o 

2,100 y flwyddyn i 600, ac fe fyddai rhaid i 1,500 o famau deithio i Ysbyty 

Glan Clwyd ym Modelwyddan er mwyn geni. Yn ogystal â hyn, byddai 

gynecoleg (triniaeth afiechydon a chyflyrau merched) yn Ysbyty 

Gwynedd yn dod i ben a byddai rhaid i ferched deithio i Lan Clwyd neu i 

Wrecsam.  

 

O’r holl opsiynau, Opsiwn 3 sydd heb os yn cael yr effaith negyddol fwyaf 

ar gleifion. Yn wir, golyga hyn gynnydd sylweddol mewn amser teithio i 

ferched a mamau’r gorllewin (Gwynedd a Môn) er mwyn cyrraedd uned 

famolaeth dan arweiniad Meddygon Ymgynghorol Ysbyty Glan Clwyd. 

Byddai’r opsiwn hwn yn gadael dros 20% o boblogaeth gogledd Cymru a 

thaith 60 munud neu fwy mewn car (1.3% ar gyfer Opsiwn 1, 1.8% ar gyfer 

Opsiwn 2 a 1.3% ar gyfer Opsiwn 4). Mae’r papur sydd wedi ei gyflwyno ar 

gyfer ymgynghori yn nodi mai’r “opsiwn hwn yw’r unig senario lle bydd 

amseroedd gyrru dros 60 munud yn cynyddu’n sylweddol”.  

 

Mewn gwasanaeth ble mae amser yn ffactor mor dyngedfennol i iechyd 

y fam a’r plentyn, ystyriwn na ddylai Opsiwn 3 mewn gwirionedd gael 

ystyriaeth bellach o gwbl.  

 

Opsiwn 4 – newid dros dro i wasanaethau mamolaeth yn Ysbyty Glan 

Clwyd. 



 

O’r holl opsiynau, dyma hyd y gwelwn yw’r un a fyddai’n cael yr effaith 

lleiaf a drigolion Gwynedd. Serch hyn, byddai’r opsiwn yn golygu canoli 

Gwasanaeth ‘Llawfeddygaeth Y Fron Cleifion Mewnol’ yn Ysbyty Glan 

Clwyd, Bodelwyddan. Er na fyddai’r opsiwn yn cael effaith mor 

bellgyrhaeddol ar drigolion Gwynedd ac opsiwn 2 a 3, fe olyga newid i’r 

ddarpariaeth gyfredol i drigolion gogledd y sir. Mae angen trafod 

goblygiadau’r opsiwn hwn hefo’r Bwrdd Iechyd a gweld os oes modd 

lliniaru rhywfaint ar effaith y newid i drigolion Gwynedd.  

 

Ystyriaethau perthnasol 

 

Mae’r Bwrdd Iechyd yn ystyried yr Opsiynau yn unol â chydraddoldeb a 

hawliau dynnol. 

 

Camau nesaf ac amserlen 

 

Cynnig adborth i’r Bwrdd Iechyd yn ddibynnol ar benderfyniad y Cabinet.   

 

 

 

Barn y swyddogion statudol 

 

Y Prif Weithredwr: 

 

Yn amlwg, mae’r mater hwn o gonsyrn mawr i’r cyhoedd ar draws y 

Gogledd. Yn amlwg hefyd, mae prif ddiddordeb y Cyngor hwn yn 

ymwneud â buddiannau teuluoedd ac unigolion o Wynedd ac mae’r 

sylwadau arfaethedig yn adlewyrchu hynny.  

 

O edrych ar y mater yn wrthrychol, mae’r ddadl amseroedd teithio 

cymharol yn ffactor allweddol mewn maes mor sensitif ac, fel mae’n 

digwydd, mae’r ddadl honno yn reit glir o blaid cadw’r ddarpariaeth yn 

Ysbyty Gwynedd. 

 

Rwy’n cymeradwyo’r sylwadau. 

 

Y Swyddog Monitro: 

 

Mae testun yr ymgynghoriad yma o bwysigrwydd amlwg ac mae’n 

briodol fod y Cabinet llawn yn rhoi sylw i’r ymateb. 

 

Y Pennaeth Cyllid: 



 

Dim i’w ychwanegu o safbwynt priodoldeb ariannol.   

 

 

Atodiadau 

 

Atodiad A 

 

Dogfennau Cefndirol 

 

‘Newidiadau Dros Dro i Wasanaethau Merched a Mamolaeth yng 

Ngogledd Cymru – Dweud eich Dweud’ (wedi ei chyhoeddi gan y Bwrdd 

Iechyd Prifysgol Betsi Cadwaladr, Awst 2015). 

 

www.cymru.nhs.uk/mamolaethgc 

 

  

 

 

 


